
�� Bu il dərin hüzn və ehtiramla 29-cu 
ildönümünü qeyd etdiyimiz 20 Yanvar faciəsi uzun 
bir prosesin – XIX əsrdən başlayıb çağdaş dövrə 
qədər davam edən, böyük dövlətlərin yurdumuza 
qarşı törətdiyi məqsədyönlü təzyiq və təcavüz 
siyasətinin növbəti bir vəhşi aksiyası və xalqımızın 
öz torpaqlarının müdafiəsi uğrunda mübarizəsində 
göstərdiyi yeni bir qəhrəmanlıq səhifəsi kimi 
tarixə yazılıb. O dövrdə baş verən toqquşma və 
qanlı hadisələr ağalarının əlində alətə çevrilmiş, 
məsuliyyətsiz liderlərinin millətçilik və işğalçılıq 
xülyaları ilə ağlını itirmiş erməni toplumunun 
imperialist güc mərkəzlərinin dəstəyindən istifadə 
edərək xalqımıza qarşı etnik təmizləmə siyasətini 
addım-addım irəlilətməsinin növbəti təzahürü idi. 

SSRİ DTK-nın təşkil et-
diyi Sumqayıt hadisələri və 
M.Qorbaçovun göstərişi ilə 
törədilən 20 Yanvar qırğını 
azərbaycanlıları Dağlıq Qara-
bağın Ermənistana verilməsinə 
zorla razı salmağa yönəldilmişdi. 
Qanlı yanvar qətliamı XX əsrdə 
tarixi torpaqlarımızda yaradılmış 
Ermənistan adlı oyuncaq dövlətin 
sərhədlərini yenidən Azərbaycan 
əraziləri hesabına genişləndirmək 
məqsədilə start verilən qondarma 
Dağlıq Qarabağ münaqişəsinin 
mahiyyətini aşkar şəkildə ortaya 
qoyan xəyanətkar hərbi-siyasi ad-
dım kimi xalqımızın səbir kasasını 
daşdırdı, ərazilərimizin bütövlüyü 
uğrunda ümumxalq oyanışını 
milli azadlıq hərəkatı mərhələsinə 
səmtləndirdi. Sovet rəhbəri M. 
Qorbaçovun Azərbaycana qarşı 
fitnəkar siyasətində “keyləşdirici 
zərbə” kimi düşünülmüş 20 Yanvar 
faciəsi, gözlənildiyinin əksinə ola-
raq, “oyadıcı effekti” ilə xalqımızı 
yumruq kimi birləşdirdi, yaxınlaşan 
müstəqillik epoxasına hazır olma-
ğa səfərbər etdi. 

Tarixi müşahidələr göstərir ki, 
30 ildən bəri davam edən Dağlıq 
Qarabağ münaqişəsi adlı irimiq-
yaslı etnik-siyasi təcavüzə qədər 
də dəfələrlə ermənilərin əli ilə 
Azərbaycana qarşı soyqırımı və 
deportasiyalar gerçəkləşdirilmişdir. 
XX əsrin əvvəllərində – 1905-
1906-cı illərdə ermənilərin Qaf-
qazda törətdikləri türk-müsəlman 
qırğınları, 1918-ci ildə daşnak-
bolşevik quldur dəstələrinin bais 
olduğu azərbaycanlıların kütləvi 
soyqırımı, 1948-1953-cü illərdə 
soydaşlarımızın Ermənistandakı 
tarixi torpaqlarından siyasi yolla 
deportasiya olunması bu xain xal-
qı zaman-zaman şirnikləndirərək, 
nəhayət, qədim Azərbaycan 
vilayəti olan Qarabağı ələ 
keçirməyə təşviq etmişdir. 

1988-ci ilin fevral ayında 
Ermənistanın Azərbaycana 
qarşı ərazi iddialarının, etnik 
təmizləmənin yeni mərhələsi 
Dağlıq Qarabağ Muxtar Vilayətinin 
Ermənistana birləşdirilməsi 
haqqında Ermənistanın rəsmi 
qurumlarının qəbul etdiyi əsassız, 
fitnəkar qərarla başlandı. Vəziyyəti 

gərginləşdirmək üçün ittifaq 
dövlətinin ali rəhbərliyi ermənilərlə 
azərbaycanlılar arasında ədavəti 
açıq-gizli qızışdırdı. Bütün 
cəbhə boyu – quruda, dənizdə, 
təkərlər və polad relslər üzərində 
azərbaycanlılara qarşı ardıcıl 
qətllər törədildi. Ermənilər Mosk-
vadan idarə olunan bu prosesləri 
davakar istiqamətə yönəldərək, 
istədiklərinə nail olmaqdan ötrü 
əvvəlcədən düşünülmüş ssenari 
üzrə davam etdirdilər. 

Baş verənlərdən hiddətə 
gəlmiş Azərbaycan xalqının emo-
siyalarını daha da qızışdırmaq 
üçün Dağlıq Qarabağ bölgəsində 
əvvəlcə “meşələrin qırılması” 
əməliyyatını təşkil etdilər, bunun-
la 1988-ci ilin payızında bütün 
Azərbaycan xalqını ayağa qaldır-
dılar. Ermənilərin “xaç atası”na 
çevrilmiş M.Qorbaçov Azərbaycan 
xalqını sarsıtmaq, onun mübarizə 

əzmini qırmaq üçün 1990-cı 
ildə Bakıya qoşun yeritdi və 
20 Yanvar qırğınını törətdi. Bu 
addım ermənilərin xalqımıza 
qarşı məkrli siyasətini bir az da 
irəlilətməyə – Dağlıq Qarabağı 
Azərbaycandan faktiki ayırma-
ğa hesablanmışdı. Elə həmin 
vaxt erməni hərbi birləşmələri 
Azərbaycan ərazilərinə silahlı 
basqınlar etdilər. Naxçıvan MR 
Ermənistan tərəfindən blokada-
ya alındı. Muxtar respublikanın 
Ermənistanla həmsərhəd kəndləri 
quldur dəstələrinin hücumları-

na məruz qaldı. Ermənilər dinc 
əhaliyə vəhşicəsinə divan tutdular, 
günahsız insanları qətlə yetirdilər. 

20 Yanvar faciəsi zamanı 
ümummilli lider Heydər Əliyevin 
Azərbaycanın Moskvadakı 
daimi nümayəndəliyinə gələrək, 
hadisəyə öz münasibətini bildirən 
bəyanatı ilə Azərbaycan xal-
qına başsağlığı verdi, Bakıda 
qırğın törətdiyi üçün SSRİ-
nin rəhbərlərini kəskin ittiham 
etdi və faciəni törədənlərin 
cəzalandırılmasını tələb etdi. 
Həmin dövrdə baş verənləri ulu 
öndər Heydər Əliyev belə şərh 
etmişdir: “Yanvarın 19-dan 20-

nə keçən gecə Bakı şəhərinə 
sovet ordusunun, SSRİ DİN-in 
böyük kontingenti yeridilmişdi. 
Nəticəsi isə göz qabağındadır. 
Bunun törətdiyi faciələr hamı-
mıza məlumdur. Azərbaycanda 
kifayət qədər – 4-cü ordu, Xəzər 
Hərbi Dəniz Donanması, desant 
qoşunlarının diviziyası, hava 
hücumundan müdafiə qoşunları, 
DİN-in daxili qoşun birləşmələri 
vardır. Əgər belə zərurət var idisə, 
orada yerləşən hərbi hissələrdən 
də istifadə etmək olardı. Belə 
qərar qəbul edən Azərbaycan 
rəhbərliyi, hamıdan əvvəl isə 
bərk ayaqda Azərbaycanı qoyub 
qaçmış Vəzirov öz xalqı qarşısın-
da məsuliyyət daşımalıdır. Qırğın 
törədənlərin hamısı layiqincə 
cəzalandırılmalıdır”. 

Azərbaycanın azadlığı və 
ərazi bütövlüyü uğrunda mübarizə 
tarixinə qəhrəmanlıq səhifəsi 
kimi daxil olmuş 1990-cı ilin 20 
Yanvarında ölkəmizə qarşı ərazi 
iddiaları irəli sürən Ermənistanın 
təcavüzkar hərəkətlərindən və 
keçmiş SSRİ rəhbərliyinin onlara 
havadarlığından hiddətlənən, 
Bakının küçələrinə və meydan-
larına çıxaraq buna qəti etirazını 
bildirən geniş xalq kütlələrinə 
qarşı sovet ordusunun döyüş 
hissələrinin yeridilməsi mis-

li görünməmiş faciəyə gətirib 
çıxardı. Həmin dəhşətli günlərdə 
öz ölkəsinin, xalqının azadlığını, 
şərəf və ləyaqətini hər şeydən 
uca tutan mərd Vətən övladları 
canlarından keçərək şəhidlik 
zirvəsinə ucaldılar. Böyük 
itkilərlə, günahsız insanların 
qətli ilə nəticələnən 20 Yanvar 
hadisələri M.Qorbaçov başda 
olmaqla, cinayətkar imperiya 
rəhbərliyinin Azərbaycana qarşı 
xəyanətkar siyasətinə dözməyən, 
öz azadlığına, müstəqilliyinə can 
atan xalqımızın mübarizliyini, 
əyilməzliyini, məğrurluğunu da 
nümayiş etdirdi. 

1990-cı il iyulun 25-də 
M.Qorbaçov “SSRİ qanun
vericiliyində nəzərdə tutulmayan 
hərbi dəstələrin yaradılmasının 
qadağan edilməsi, qeyri-qanuni 
saxlanılan silahların yığılması 
haqqında” növbəti riyakar bir 
fərman verdi. 1990-cı il yanvarın 
22-də Moskvanın xeyir-duası ilə 
Azərbaycan KP MK-nın birinci 
katibi “seçilən” A.Mütəllibovun 
davam etdirdiyi mütilik siyasəti 
nəticəsində əsassız “fövqəladə 
vəziyyət” axıradək davam etdi. 
Bu dövrdə Azərbaycan tərəfi tam 
tərksilah edildi, ermənilər isə gizli 
yollarla yenidən silahlandırıldı.

Blokada şəraitində köməksiz 
qalan Naxçıvanda isə MR Ali 
Məclisinin sədri Heydər Əliyev öz 
şəxsi nüfuzundan istifadə edərək 
xalqın özünümüdafiəsi məqsədilə 
sovet ordusunun regiondakı 
rəhbərliyindən hərbi sursat ala 
bilmişdi. Heydər Əliyev Naxçı-
vanda yerləşən 75-ci motoatıcı 
diviziyanın ləğv edilməsi və 
onun bütün hərbi və təsərrüfat 
əmlakının Azərbaycan Respub-
likasının sərəncamına verilməsi 
haqqında razılıq əldə etmişdi. 
Naxçıvan MR Ali Məclisi Rəyasət 
Heyətinin 25 iyun 1992-ci il tarixli 
iclasında Naxçıvan MR Dövlət 
Müdafiə Komitəsinin ləğvi və onun 
əsasında Azərbaycan Müdafiə 
Nazirliyi tərkibində müvafiq struk-
turun yaradılması zəruri hesab 
edilmişdi. Bununla Azərbaycanda 
ilk olaraq sovet qoşun hissələrinin 
hərbi və təsərrüfat əmlakı 
Azərbaycan Müdafiə Nazirliyinin 
yeni yaradılan hərbi hissəsinin 

sərəncamına verilmişdi. Bu addım 
muxtar respublikanı Ermənistanın 
hərbi təcavüzündən qorumaqda 
həlledici rol oynamışdı.

Çox keçmədi ki, uzun illərdən 
bəri arzusunda olduğumuz 
müstəqilliyə qovuşduq və ölkəmiz 
suverenlik əldə etdi. O zamankı 
Azərbaycan rəhbərliyinin xalqı-
mızı erməni təcavüzü ilə üz-üzə 
qoymuş Moskva qarşısında 
mütiliyinin əsl milli cinayət oldu-
ğunu bəyan edən Heydər Əliyev 
son dərəcə acı bir həqiqəti belə 
açıqlamışdı: “Hələ Azərbaycanda 
Sovet hakimiyyəti dövründə 20 

Yanvar faciəsi ilə bağlı olan və 
geniş xalq kütlələri tərəfindən 
yığılıb dövlət istintaq komissiyası-
na təhvil verilmiş konkret dəlil və 
sübutlar qəsdən Azərbaycandan 
çıxarılıb aparılmışdı. O dövrdə 
Azərbaycanın prokurorluq və 
hüquq-mühafizə orqanları mü-
vafiq istintaq tədbirləri həyata 
keçirməmiş, hətta əksinə, 20 Yan-
var faciəsi ilə bağlı bir sıra məxfi 
sənədlər, o cümlədən mühüm 
arxiv sənədləri məhv edilmişdir”.

1991-ci ilin sonların-
da Ermənistan faktiki olaraq 
Azərbaycan Respublikasına qarşı 
açıq və ədalətsiz müharibəyə 
başladı. Ermənistan Respublika-
sının hərbi qüvvələri Azərbaycan 
Respublikasının sərhədlərini 
pozub Qarabağa daxil oldular və 
Dağlıq Qarabağın erməni separat-
çı-terrorçuları ilə birləşərək Res-
publikanın Qarabağ regionundakı 
şəhər və kəndlərini işğal etdilər. 
1991-ci il sentyabrın 2-də erməni 
separatçıları Yuxarı Qarabağda 
qeyri-qanuni bir qurum, oyuncaq 
“Dağlıq Qarabağ Respublikası”nın 
yarandığını və müstəqilliyini elan 
etdilər. Buna cavab olaraq, 1991-
ci il noyabrın 26-da Azərbaycan 
Respublikasının Ali Soveti Dağ-
lıq Qarabağın vilayət statusunu 
ləğv etdi və “Dağlıq Qarabağ 
Respublikası”nı tanımadığını 
bildirdi.

Beləliklə, Rusiya imperiyasının 
Azərbaycana qarşı tarixi işğalçılıq 
siyasəti vaxtilə ermənilərin kütləvi 
surətdə Qafqaza, o cümlədən 
Azərbaycana köçürülməsinə 
səbəb olmuşdur. Daimi vətəni 
olmayan ermənilər köçürüldükləri 
əraziləri mənimsəmək üçün 
müxtəlif vasitələrə əl atmış, ilk 
növbədə, yerləşdikləri ərazilərin 
onlara məxsus olmasını sübut 
etmək üçün saxta tarix uydur-
muş, süni ideologiya yaratmışlar. 
Ermənilər zaman-zaman ərazi 
iddiaları irəli sürərək onu reallaş-
dırmaq üçün bütün vasitələrdən 
– təşkilatlanma, təbliğat, təzyiq, 
deportasiya və hərbi üsuldan 
istifadə etmişlər. 

Bu istiqamətdə yaratdıqla-
rı ideologiyaya uyğun olaraq, 
ermənilərin həyata keçirdikləri 
separatçılıq və etnik təmizləmə 
Cənubi Qafqaz regionuna, 
xüsusilə Azərbaycana böyük 
bəlalar gətirmişdir. Ermənilərin 
azərbaycanlılara qarşı kütləvi 
qırğınları və soyqırımları baş 
vermişdir. Bütün bunlarla bərabər, 
illər keçdikcə hər bir tarixi hadisə 
mahiyyətinə görə öz adını alır. 
Bu baxımdan 20 Yanvar yaxın 
tariximizin qanlı faciəsi olmaqla 
yanaşı, həm də qəhrəmanlıq 
salnaməsi, müstəqillik savaşının 
başlanğıcıdır. 

Qasım HACIYEV, 
AMEA Tarix İnstitutu Qarabağ 

tarixi şöbəsinin müdiri, tarix 
üzrə elmlər doktoru

AZADLIĞIN  
səhərinə 
aparan 
qanlı 
gecə

�� Azərbaycanın yeni tarixinin hüznlü və 
eyni zamanda, qürur doğuran səhifəsi olan 20 
Yanvardan 29 il ötür. Azərbaycan Respublikası 
Prezidenti Administrasiyasının rəhbəri Ramiz 
Mehdiyevin sərəncamı ilə “20 Yanvar faciəsinin 
iyirmi doqquzuncu ildönümünün keçirilməsi ilə 
bağlı tədbirlər planı” təsdiq olunub. Sənədə əsasən, 
respublikanın şəhər və rayonlarında, idarə və 
təşkilatlarda 20 Yanvara həsr olunmuş müxtəlif 
tədbirlər təşkil edilir.

Ölkəmizin teatr, kino və 
konsert müəssisələrində, 
bədii təhsil ocaqlarında, 
kitabxana və sərgi salonla-
rında 20 Yanvarın ildönümü 
münasibətilə tamaşalar, 
musiqi gecələri, sərgilər və s. 
tədbirlər təşkil olunur.

Yanvarın 17-də 
Mədəniyyət Nazirliyi, 
Azərbaycan Dövlət Rəsm 
Qalereyası və Xətai Sənət 
Mərkəzinin təşkilatçılığı ilə 
20 Yanvara həsr olunmuş 
“Azadlıq aşiqləri” rəsm 
müsabiqəsinin yekun sərgisi 
keçiriləcək.

Yanvarın 19-da 
Azərbaycan Dövlət Akade-
mik Opera və Balet Teatrın-
da görkəmli bəstəkar, Xalq 
artisti Firəngiz Əlizadənin 
Qanlı Yanvara həsr olunan 
“İntizar” operası nümayiş 
etdiriləcək.

Azərbaycan Dövlət Gənc 
Tamaşaçılar Teatrında yazı-
çı-dramaturq T.Vəliyevanın 
“Mənim ağ göyərçinim” və 
D.Mustafayevin “Əlincə qa-
lası” tamaşaları da yanvarın 
19-da oynanılacaq.

Həmin gün Azərbaycan 
Dövlət Akademik Milli 
Dram Teatrında yazıçı-
dramaturq H.Mirələmovun 
“Xəcalət” tamaşası, Xalq 
yazıçısı, görkəmli dramaturq 
İ.Əfəndiyevin “Hökmdar və 
qızı” əsəri əsasında hazırlan-
mış “Qarabağnamə” tamaşa-
sı isə yanvar 20-də nümayiş 
olunacaq.

Dövlət Yuğ Teatrında 
(A.Şaiq adına Azərbaycan 
Dövlət Kukla Teatrının 
səhnəsi) yanvarın 18-də 
və 19-da G.Dumbadzenin 
“Məhşər günü” tamaşası 
göstəriləcək.

Bundan əlavə, 
bölgələrimizdə fəaliyyət 
göstərən teatrlarda da 20 
Yanvar faciəsinin ildönümü 
qeyd ediləcək. 

Yanvarın 19-da 
M.Maqomayev adına 
Azərbaycan Dövlət Aka-
demik Filarmoniyasında 
20 Yanvar faciəsi qur-
banlarının xatirəsinə həsr 
olunmuş tədbir keçiriləcək. 
Anım gecəsində Xalq artisti 
Rauf Abdullayevin dirijor-
luğu ilə Ü.Hacıbəyli adına 
Azərbaycan Dövlət Sim-
fonik Orkestrinin ifasında 
V.A.Motsartın “Rekviyem” 
əsəri səslənəcək.

Mədəniyyət Nazirliyinin 
və Bakı Şəhər Mədəniyyət 
Baş İdarəsinin birgə 
təşkilatçılığı ilə yanvarın 14-
dən 18-dək “Vətənpərvərlik 
kinosu həftəsi” çərçivəsində 
milli qəhrəmanlara həsr 
olunmuş filmlərin nümayişi 
keçirilir.

Yanvarın 21-də Nizami 
Kino Mərkəzində rejissor Ni-
zami Abbasın “Salnaməfilm” 
studiyasında çəkdiyi “Unut-
ma” yeni sənədli filminin 
təqdimatı olacaq.

Yanvar 18-də Bakı Xo-
reoqrafiya Akademiyasının 
Təhsil Kompleksində birinci 
dərs 20 Yanvar faciəsinə həsr 
ediləcək, ədəbi-bədii kompo-
zisiya nümayiş olunacaq.

Həmçinin kitabxana, mu-
zey və mədəniyyət evlərində 
də faciənin ildönümünün 
qeyd olunması nəzərdə tutul-
muşdur.

M.MÜKƏRRƏMOĞLU, 
 “Xalq qəzeti”

Mədəniyyət ocaqlarında 
20 Yanvar tədbirləri

Dubayda Azərbaycan Ticarət Evi açılıb
�� Azərbaycan Respublikası Prezidentinin tapşırığına 

əsasən, ölkəmizdə istehsal olunan məhsulların ixracının təşviqi 
və genişləndirilməsi, "Made in Azerbaijan" brendinin xarici 
ölkələrdə tanıdılması, satışının təşkili və əlaqələndirilməsi 
məqsədilə xarici ölkələrdə ticarət evlərinin yaradılması prosesi 
davam etdirilir.  

Yanvarın 15-də Birləşmiş Ərəb 
Əmirliklərinin (BƏƏ) Dubay şəhərində 
yerləşən məşhur "The Mall" Ticarət 
Mərkəzində Azərbaycan Ticarət Evi 
açılıb. İqtisadiyyat Nazirliyi tərəfindən 
yaradılmış Azərbaycan Ticarət Evi 
"Made in Azerbaijan" brendinin BƏƏ 
bazarında daha çox tanıdılmasına, 
Azərbaycan məhsullarının ixracının 
təşviqi və genişləndirilməsinə dəstək 
göstərəcək, yerli məhsullarımızın 
bu ölkədə satışını təşkil edəcək, 
sahibkarlar arasında bu sahədə 
əlaqələndirməni həyata keçirəcək.

Ticarət Evində Azərbaycan 
şirkətlərinin müxtəlif növ 
məhsullarının sərgisi təşkil olunub. 
Daimi fəaliyyət göstərəcək sərgidə 33 
Azərbaycan şirkətinin istehsal etdiyi 
600-dən çox məhsul, o cümlədən 
meyvə və tərəvəzlər, quru meyvələr, 

fındıq, çay, mürəbbə, meyvə şirələri, 
mineral sular, limonadlar, konserv 
məhsulları, bitki yağları, süd və süd 
məhsulları, qənnadı məmulatları, 
kosmetik məhsullar və sair nümayiş 
etdirilir. Ticarət Evində Azərbaycanın 
zəngin mətbəxini təqdim edən resto-
ran da fəaliyyət göstərir.

Azərbaycan Ticarət Evinin 
fəaliyyətə başlaması ilə əlaqədar 
keçirilən tədbirdə iqtisadiyyat naziri 
Şahin Mustafayevin rəhbərlik etdi-
yi Azərbaycan nümayəndə heyəti, 
BƏƏ-nin rəsmi şəxsləri və iş adamları 
iştirak edib.

Ş.Mustafayev BƏƏ-də 
Azərbaycan Ticarət Evinin açılma-
sının dövlət başçılarının ölkələrimiz 
arasında iqtisadi-ticarət əlaqələrinin 
inkişafına verdikləri böyük önəmin, 

Birləşmiş Ərəb Əmirliklərində 
Azərbaycan məhsullarına olan mara-
ğın göstəricisi olduğunu vurğulayıb. 
Bildirib ki, qarşılıqlı hörmət və dostluq 
prinsiplərinə əsaslanan Azərbaycan-
BƏƏ əlaqələri uğurla inkişaf edir. 

Nazir qeyd edib ki, Azərbaycanın 
xarici ölkələr üzrə ilk ticarət 
nümayəndələrindən biri də məhz 
Birləşmiş Ərəb Əmirliklərinə təyin edi-
lib, 2017-ci və 2018-ci illərdə Dubay, 
Əbu-Dabi və Şarca şəhərlərinə ixrac 
missiyaları təşkil olunub: “Hazırda 
Azərbaycanda sənaye, tikinti, ticarət, 
kənd təsərrüfatı, rabitə, nəqliyyat, 
xidmət sahələrində 290 BƏƏ 
şirkəti fəaliyyət göstərir. İndiyədək 
Azərbaycanla BƏƏ arasında müxtəlif 
sahələrdə əməkdaşlığa dair 30-dan 
çox sənəd imzalanıb”.

Azərbaycan və BƏƏ arasında 
ticarət əlaqələrinin inkişafını vurğula-
yan Ş.Mustafayev deyib ki, ötən ilin 
11 ayında 2017-ci ilin müvafiq dövrü 
ilə müqayisədə ölkələrimiz arasında 
ticarət dövriyyəsi 51 faiz, ixrac 31 faiz 
artıb. Ölkələrimiz investisiya qoyuluşu 
sahəsində də uğurlu əməkdaşlıq edir. 

İndiyədək BƏƏ Azərbaycana 2,1 mil-
yard dollar, Azərbaycan isə BƏƏ-yə 
330 milyon dollar investisiya yatırıb.

Nazir diqqətə çatdırıb ki, "ASAN 
Viza" sisteminin tətbiqi Azərbaycana 
turist səfərlərinin təşkilini asanlaş-
dırıb. 2018-ci ilin yanvar-noyabr 
aylarında BƏƏ-dən Azərbaycana 
gələn turistlərin sayı 2017-ci ilin ötən 
dövrü ilə müqayisədə 13 faiz artıb. 
Ötən il Azərbaycan Turizm Bürosu-
nun Birləşmiş Ərəb Əmirliklərində 
xarici turizm nümayəndəliyi açı-
lıb: “Dubayda Azərbaycan Ticarət 
Evinin açılması iki ölkə arasında 
iqtisadi əməkdaşlığın inkişafına, 
işgüzar dairələr arasında əlaqələrin 
genişləndirilməsinə öz töhfəsini 
verəcək”.

Birləşmiş Ərəb Əmirliklərinin 
iqtisadiyyat naziri Sultan Bin Saeed 
Al Mansoori Dubayda Azərbaycan 
Ticarət Evinin fəaliyyətə başlamasının 
ikitərəfli iqtisadi əlaqələrin inkişafında 
mühüm addım olduğunu, ölkələrimiz 
arasında iqtisadi əməkdaşlığın və 
işgüzar münasibətlərin inkişafında 
əhəmiyyətini vurğulayıb, qarşılıqlı 
iqtisadi əlaqələrin genişləndirilməsi 
istiqamətlərinə dair fikirlərini bölüşüb.

Sonra tədbir iştirakçıları 
Azərbaycan Ticarət Evi və burada 
daimi fəaliyyət göstərən Azərbaycan 
məhsullarının sərgisi ilə tanış olublar.

BƏƏ-də açılan "Azərbaycan 
Ticarət Evı" ölkəmizin xaricdə yaradıl-
mış sayca 7-ci ticarət evidir.

Həmçinin Birləşmiş Ərəb 
Əmirliklərində Azərbaycanın Ticarət 
Nümayəndəliyinin ofisi açılıb. İqtisa-
diyyat naziri Ş.Mustafayevin rəhbərlik 
etdiyi Azərbaycan nümayəndə 
heyəti və BƏƏ rəsmiləri Ticarət 
Nümayəndəliyinin ofisi ilə tanış 
olublar.

Asya HACIZADƏ,  
AZƏRTAC-ın xüsusi müxbiri

Dubay

